წერილი საქართველოს მთავრობას ურთიერთანამშრომლობის შესახებ

როგორც თქვენთვის ცნობილია  საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა მინისტრის 2013 წლის 9 აგვისტოს N320 ბრძანების დანართი N1-ის მე-4 მუხლის და 2018 წლის 31 დეკემბრის საქართველოს მთავრობის იძულებით გადაადგილებულ პირთა − დევნილთა მიმართ 2019-2020 წლებში სახელმწიფო სტრატეგიის განხორციელების სამოქმედო გეგმის დამტკიცების შესახებ N2566 განკარგულების შესაბამისად, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს აქვს აღებული ვალდებულება მოახდინოს იძულებით გადაადგილებული პირების უზრუნველყოფა გრძელვადიანი საცხოვრებელი ფართით, სახელმწიფო ბიუჯეტიდან ამ მიზნით გამოყოფილი ასიგნებების ფარგლებში.
კონკრეტული დევნილი ოჯახისათვის საცხოვრებელი ფართის (სახლი/ბინა) შესყიდვაზე მიღებული განაცხადების განხილვასა და გადაწყვეტილების მიღებაზე პასუხისმგებელია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტროს 2018 წლის 7 ნოემბრის N01-1291/ო ბრძანებით განსაზღვრული კომისია. 

მინისტრის 2016 წლის 14 ივნისის №1943 ბრძანებით მიღებულ იქნა კომუნიკაციის სტრატეგია და სამოქმედო გეგმა, რომლის ერთ-ერთ მთავარ სამიზნე ჯგუფს წარმოადგენენ დევნილები და რომლიც მიზნად ისახავს დევნილთა ჩართულობას დაგეგმვის და განხორციელების პროცესში ყველა იმ გადაწყვეტილებასთან მიმართებაში, რომლებიც მათ ეხებათ.

90-იანი წლების კონფლიქტების შედეგად იძულებით გადაადგილებულ პირთა -დევნილთა პრობლემების გრძელვადიანი, მდგრადი და საჭიროებას მორგებული ფორმით გადაწყვეტის მიზნით ,,იძულებით გადაადგილებულ პირთა - დევნილთა მიმართ სახელმწიფო სტრატეგიის დამტკიცების შესახებ“ საქართველოს მთავრობის 2007 წლის 2 თებერვლის №47 განკარგულებით ძალაში შევიდა „იძულებით გადაადგილებულ პირთა - დევნილთა მიმართ სახელმწიფო სტრატეგია“, სადაც 2008 წლის აგვისტოში რუსეთის ფედერაციის აგრესიის შედეგად, საქართველოს მთავრობის 2008 წლის 4 დეკემბრის №854 განკარგულებით შეტანილმა დამატებამ იძულებით გადაადგილებული პირები მოაქცია სახელმწიფო სტრატეგიის ფარგლებში. 

დევნილთა მიმართ ზემოაღნიშნული სახელმწიფო სტრატეგია უვადოა და ყოველწლიურად ხდება მისი კორექტირება, ხოლო სტრატეგიის განხორციელების სამოქმედო გეგმა წარმოადგენს 2019-2020 წლებში განსახორციელებელ პრიორიტეტულ მიმართულებებსა და პროექტებს, რაც თავისთავად არ გულისხმობს სახელმწიფო სტრატეგიით განსაზღვრული მიზნებისა და ამოცანების ამ ვადაში დასრულებას. პროცესი გრძელვადიანია და დევნილების საცხოვრებელი ფართით უზრუნველყოფის პროცესი არის მიმდინარე.  

ზემოაღნიშნული გეგმა/მიზანი, ითვალისწინებს სამი ძირითადი ამოცანის შესრულებას:
ა) დევნილთა საცხოვრებელი პირობების გაუმჯობესება გრძელვადიანი საცხოვრებლით უზრუნველყოფის გზით;
ბ) დევნილთა სოციალურ-ეკონომიკური პირობების გაუმჯობესება;
გ) დევნილთა ინფორმირებულობის გაზრდა. 

წინა წლებთან შედარებით მიმდინარე სამოქმედო გეგმაში აღარ არის გათვალისწინებული ბინების რეაბილიტაციაა, რაც ძირითადად გამოწვეულია იმით, რომ სახელმწიფო საკუთრებაში არსებული კარკასული შენობების რესურსები ამოიწურა. ასევე გათვალისწინება მოხდა რეაბილიტაციის ხარჯებისა და რეაბილიტირებული შენობების ექსპლუატაციის ვადის. 2019-2020 წლების სამოქმედო გეგმაში აქცენტი კეთდება მშენებლობებზე და გრძელვადიანი განსახლების სხვა პროგრამებზე. სამოქმედო გეგმაში გაზრდილია სოფლად სახლის პროგრამის დაფინანსება.
2019 წლის ბოლმდე სულ დაგეგმილი არის 1286 სოფლად სახლის შესყიდვა, რომლის ღირებულება შეადგენს 25 720 000 ლარს. დღეის მდგომარეობით სოფლად სახლის პროგრამის ფარგლებში დაკმაყოფილებულია 636 განაცხადი ( 8,5 მილიონი ლარის ღიებულებით), ა/წ-ის ბოლომდე სამინისტროს აქვს აღებული ვალდებულება 650-განაცხადის დაკმაყოფილებაზე, რომლისთვისაც საჭიროა დამატებით 12 500 00 ლარი,  აქედან 500 განაცხადი ექვემდებარება უახლოეს კომისიაზე გატანას. 

სამოქმედო გეგმა წარმოადგენს განახლებულ პრიორიტეტულ მიმართულებებსა და პროექტებს, რომელთა განხორციელების პროცესში განსაკუთრებული ყურადღება ექცევა დევნილთა მიერ ნებაყოფლობით და ინფორმირებულ გადაწყვეტილებების მიღებას და თავისუფალ არჩევანს, დევნილებთან დიალოგსა და მათ მონაწილეობას გადაწყვეტილებების მიღების პროცესში,

მრავალი კვლევა აჩვენებს, რომ მიუხედავად იმისა, რომ სახელმწიფომ აიღო დევნილების ბინით უზრუნველყოფის ვალდებულება, მათი დიდი ნაწილი ისევ ცხოვრობს სიღარიბეში, რეგულარული საარსებო წყაროს გარეშე, არადამაკმაყოფილებელ საცხოვრებელ პირობებში ძალიან მცირე იმედით, რომ დაბრუნდებიან თავიანთ სახლებში. საარსებო მინიმუმის არქონის გამო, სახელმწიფოს მიერ გადაცემულ საცხოვრებელ ფართებს ყიდიან, იპოთეკური სესხით ტვირტავენ და კვლავ უბრუნდებიან საწყის მდგომარეობას.  ამ ფონზე აუცილებელია გრძელვადიანი გადაწყვეტილებების მიღება დევნილების შესახებ და სამინისტროს მიაჩნია ამ პროცესში უნდა იყოს ჩართული მთლიანად სახელმწიფო, კომპლექსური მიდგომებით.  მუნიციპალურმა ხელისუფლებამ, საჭიროების შემთხვევაში, უნდა გამოუყოს მათ მიწის ნაკვეთები, რათა შემცირდეს მათი დამოკიდებულება სახელმწიფო დახმარებებისადმი. ამას გარდა, სახელმწიფომ უნდა შეიმუშავოს და გაატაროს მხარდაჭერის პოლიტიკა მიკროსაფინანსო დახმარების კუთხით, განსაკუთრებით დევნილებით კომპაქტურად დასახლებულ რეგიონებში, მცირე ბიზნესის ხელშეწყობით, ტურიზმის და სოფლის მეურნეობის განვითარებით, დასაქმების ხელშეწყობით, დევნილებს გაუჩნდეთ მყარი სამუშაო ადგილისა და შემოსავლების მიღების საშუალება,  საქართველოში სოფლების დაცარიელება მწვავე პრობლემას წარმოადგენს. მიუხედავად ბევრი ხელშემწყობი პროგრამის არსებობისა, მაინც ვერ ხერხდება მოქალაქეთა ურბანულ ცენტრებში გადაბარგების შეჩერება. სოფლები გაუკაცრიელდა და დედაქალაქი ძალიან გადაიტვირთა. აღნიშნულიდან გამომდინარე ამ ეტაპზე მიგვაჩნია კარგი იქნება რაჭის რეგიონში მოხდეს თანამედროვე ტიპის სოფლად სახლის ჩვენს მიერ გაშენება, რომელიც მოგვცემს ისედაც დეფიციდური ბიუჯეტის თანხების დაზოგვის საშუალებას, (კერძოდ; შესყიდვის შემთხვევაში  1286 სახლი თუ გვიჯდებოდა  25 720 000 ლარი, რაჭაში აშენების შემთხვევაში იგივე თანხით შევძლებთ ორჯერ მეტი განაცხადის დაკმაყოფილებას) ამისათვის ასევე, საჭიროა მოხდეს დევნილების ამ რეგიონით დაინტერესება, სასურვე ლია ჩართული იყოს ამ პროექტში სოფლის მეურნეობის სამინისტრო, საქართველოს მდგრადი განვითარებისა და ეკონომიკის სამინისტრო, ინფრასტრუქტურის სამინისტრო, ფინანსთა სამინისტრო და განათლების სამინისტრო, რათა კომპლექსური ჩართულობით შევძლოთ ყველა ზემოთ ჩამოთვლილი ხელშემწყობი პირობის შექმნა, მოქალაქეებისათვის სოფლად დაბრუნების სურვილის გაჩენის მიზნით. 
საერთაშორისო კვლევების თანახმად შიდა მიგრაციული პოლიტიკის არარსებობა ქვეყანაში, სერიოზული განსჯის საგანია. როგორც ცნობილია, შემოსავლები სოფლის მეურნეობაში დასაქმებიდან ძალიან დაბალია და თავიდან რომ იქნას აცილებული ახალგაზრდობის გადინება ქალაქებში, სოფლის მეურნეობის რენტაბელურობა უნდა გაიზარდოს ახალი ტექნოლოგიების დანერგვის, ფერმერთათვის იაფი კრედიტის გამოყოფის, ბაზრებზე გასვლის გაადვილების გზით. გარდა ამისა, სამუშაო ადგილები უნდა შეიქმნას სოფლად. დიდი ყურადღება მიექცეს ტურიზმს, საერთოდ, სახელმწიფოს რეგიონალური პოლიტიკა გადაჯაჭვული უნდა იყოს დასაქმების პოლიტიკასთან, მუშახელის მომზადებისა და გადამზადების ჩათვლით.

საქართველოს მთავრობის პოლიტიკის მთავარი მიზანი უნდა გახდეს ეფექტური მექანიზმების შექმნა მიგრაციული ნაკადების მართვისა და მონიტორინგისათვის, რათა მოხდეს დაცარიელებული სოფლების გაცოცხლება, (მაგ. ისე, როგორც სვანეთის რეგიონში, ტურიზმის განვითარების შემდგომ ძალიან ბევრი წამოსული ოჯახი დაუბრუნდა სოფელს). სწორედ ამ მიზანს ემსახურება ჩვენი იდეა.

თანხმობის შემთხვევაში, გთხოვთ, შეიქმნას პრემიერმინისტრთან არსებული სამინისტროების წარმომადგენლებით დაკომპლექტებული ერთობლივი  სამუშაო ჯგუფი, რომელიც მოამზადებს საჭიროებისამებრ შესაბამის პროექტებს.

 იმედი მაქვს ამ წამოწყებაში თქვენი მხარდაჭერის,

პატივისცემით,

